
Pedru kutememã atãri pi'ôk
no'ôk ne ja.

Jejukôt ba djwỳnhbê Pedru ajte arkum pi'ôk
no'ôk ne. Tyk kêtri ne arkum pi'ôk no'ôk ne.
Tekrekam Metĩndjwỳnh kabẽn jarẽnh djwỳnh
'êxnhĩ bôxmã ne arkum arẽ ne kam arkum,
—Dja gar Jeju'ãbit angràn amũ aje maro

amikamẽnh kadjy katàt ar amijo aba. Akati 'õkam
dja Jeju akubyn bôx ne pyka jao apêx. Kam dja ar
amã pyka jakam kukràdjà kĩnh rax kêt. Dja ĩ apêx
gwaj Jeju akubyn bôx kamnhĩxbê ar baba. Nãm ã
Pedru arkum ane.

1 Ba ibê Ximão Pedru. Jeju Kritu ne ijano ba
'ã idjujarẽnh ar iba. Ba ne ba ar amã ikabẽn ne.
Gwaj Batĩndjwỳnhmẽ gwaj bapytàr djwỳnh ar ta ne
ar arỳm gwaj bamã axwe kêt jarẽ. Jeju Kritubê ne
gwaj bapytàr djwỳnh. Ar ta ne ar gwaj bamã axwe
kêt jarẽ gwaj arỳm tu amimmarkumrẽx ne bamã
kĩnhkumrẽx. Ar amã ne ba ikabẽn jarẽ.

2Gê Metĩndjwỳnh tu kum ar akaprĩ:kumrẽx* gar
adjumar mexo amũ amikamẽn arỳm adjumar
mexkumrẽx ne.

Me bamex'ã kutememã karõ.
Kô k 1.4

3 Metĩndjwỳnh ne mexo uma:n prĩne mex ne
axwe kêtkumrẽx. Arỳm amiwỳr gwaj bajuw gwaj
tu amim markumrẽx nhym 'itỳxkôt arỳm gwaj

* 1:2 Djãm ar ga ne gar adjukaprĩ nhympãnh arỳm kumar akaprĩ
Kati. Ta ne tu kum ar akaprĩkumrẽx.

bamã Karõ jano. Ne gwaj bamã kabẽn jarẽ gwaj
arỳm bamã kĩnh ne kôt ar amijo baban kam
arỳm kôt batĩn ne ar baba rã'ã: rã'ã ne. Gwaj
kam bajaxwe kangan bamex prãm. 4 Kôt ne
kute gwaj bamã mỳjja jarẽnh mãmdji. Kute gwaj
bamã mỳjja mexti:rekumrẽx jarẽnh. Dja gwaj
amiwỳr mỳjjakam amakbê ta mexo bamex. Ja
kadjy ne gwaj bamã mỳjja mexti:re jarẽ. Me kum
Metĩndjwỳnh kĩnh kêtja ne me mỳjja punu kumexo
ba. Me 'êxnhĩ. Me kum me kurê. Me ari prõ,
mjên kupa'ã kurẽ ba. Me mỳjja punu kumex jao
ba. Gwaj ba dja gwaj bamã mỳjja punu kĩnh kêt
ne tu kangakumrẽx. Ja kadjy neMetĩndjwỳnh gwaj
bamãmỳjjamextire jarẽnhmãmdji.

5Kute gwaj bamãmỳjja nhõrmã arẽnhkam
dja gar amikrà kêt ne amex. Arỳm ar aje tu amim

Metĩndjwỳnhmarkumrẽxkam dja gar amex.
Amex ne ajte Metĩndjwỳnh mar mexo amũ

amikamẽnmar rax ne.
6 Metĩndjwỳnh mar rax ne ajte ajaxwe kêt kadjy

amijãno dja.
Ajaxwe kêt kadjy amijãno djan ajte Metĩndjwỳnh

kôt ar amijo aba.
Kôt ar amijo aba'ã adjukanga kêt.
'Ã adjukanga kêt ne ajte mex kôt amex.
7 Mex kôt amex ne ajte Jeju kukwakam akamy

arkam adjukaprĩ. Arkam adjukaprĩ kute
me axikôt apôx abenkam ukaprĩ pyràk.

Arkam adjukaprĩn ajte amãme kunĩ jabê.
8 Dja gar ã aba mexo anen aba mexo amũ
amikamẽn aba me:xkumrẽx. Ga, pidjô ô
me:xkumrẽxja pumũ. Nhymme kum kĩ:nhkumrẽx.
Ne kam kam kaprĩ kêtkumrẽx. Ar gadjwỳ

dja gar aba me:xkumrẽx ne akajgo kêtkumrẽx
nhym Bẽnjadjwỳr djwỳnhbê Jeju Kritu arỳm kum
akĩnhkumrẽx ne akam kaprĩ kêtkumrẽx.

9 Nhym be, godja gar ajõ aba mex kêt ne aba
punu jabej. Aje mrãmri neme no rã kute amybỳm
mỳjja pumũnh kêt pyràk ne aje mar rerekre.
Metĩndjwỳnh ne arỳm ar ajaxwe tũm maro aknon
akam ngryk kêt. Nhym be, ar ga ne gar arỳm jao
ajamak kêt katin arỳmmar kêt ne.

10 Kam, akmere, àpnhĩre ar, amibêx ne
markumrẽx. Djãm mrãmri ne Metĩndjwỳnh amijo
ar apytàn amiwỳr ar ajuw ne ar ajo bakumrẽx?
Ja dja gar amibêx ne markumrẽx. Ne kam arỳm
amim,
—Nà. MrãmrineMetĩndjwỳnh arỳm amijo ipytàn

ijo bakumrẽx, ane. Dja gar ije ar amã arẽnhja kôt
amijo aba mex ne kamMetĩndjwỳnhbê amijo akẽx
kêtkumrẽx.

11 Dja gar aba mexo ane nhym kam arỳm
Bẽnjadjwỳr djwỳnhbê Jeju Kritu bôx. Kubê ne gwaj
bapytàr djwỳnh. Dja bôx ne õ kàjkwamã ar ajomõn
ar ajo bôx ne arỳm ar amã,
—Aj. On amrẽ wadjà. Ota, ar anhõ mỳjja

mexti:rekumrẽx. Ba dja ba ar ajo iba. Jakam
dja ba me kunĩ:o iba rã'ã: rã'ã ne, ane. Dja gar
pykakam aba mexo ane nhym arỳm ar ajo bôx ne
ã ar amã ane.

Metĩndjwỳnh kabẽn pỹnh ne kutememã arẽnh.
Ep 4.1; Kor 1.10; Ped k 1.15; Ap 3.4

12Kamdjaba ije aramãarabamex ja'ãkarõ 'ãno
dja. Arỳm ne ba ar amã tãm jarẽ gar arỳm aman
arỳm kôt amijo abamex. Kwãrĩkwãnh rã'ã. Dja ba

ajte ar amã tãm jarẽnajte ar amã tãm jarẽ gar arỳm
mar tỳx ne. Ne kam abamex'ã adjukanga kêt.

13Nã bãm amim,
—Pykakam itĩn ne ar ibari dja bamã arkum arẽ

gêarmar tỳx. Tãmnemexkumrẽx. Nãbãmãamim
anen kam arỳm mã ar amã arẽ. 14 Mrãmri ityk
arỳm ijo rãm ne ja. Bẽnjadjwỳr djwỳnhbê Jeju Kritu
ne imã arẽ ba arỳm kuma. Ga, kubẽkàtio kikreja
pumũ. Nãm me kungràn arỳm mã tẽ. Badjwỳ dja
ba ty nhym inhĩ wãnh nõ. 15 Itĩnri dja ba ar amã
karõ 'ãno dja. Ar aba mex'ã ar amã karõ 'ãno dja.
Dja ba ty gar mã aba mex ne mar tỳx ne arỳm 'ã
adjukanga kêtkumrẽx.

16 Gwaj banhõ Bẽnjadjwỳr djwỳnhbê Jeju Kritu
arỳm bôx ne 'itỳxkôt mỳjja pumũnh kêt nhipêxo
ba. Bar memã 'ã idjujarẽnh ar iba. Djãm me
kabẽn kajgokôtne bar amijo iban arỳm ar amãme
ujarẽnh kajgo jarẽ? Kati. Djã neme ta amim,
—Ba dja ba memã 'ã ajarẽn prĩne idjujarẽnho

irô mex gê me idjujarẽnh ma? Dja me kuman
aben djô'ã amũ abenmã arẽnho ba, ane. Djã ne
me ã amim anen 'êx ne arỳm amũ imã arẽ ba me
ujarẽnhkajgojamanarỳmmeô'ã amũar amãarẽ?
Kati. Ar ba ne bar Jeju pumũnhkumrẽx ne kam kôt
ar amã 'ã ajarẽ. Jejubê ne Bẽnjadjwỳrbê kumkatibê
Kritu ne me kunĩ,mỳjja kunĩo ba. Bar omũn arỳm
ar amã tãmja'ã ajarẽ.

17-18 Amrẽbê ne bar Jeju pumũ. Metĩndjwỳnh
nhõ krãnhkam ne bar djan arỳm kamMetĩndjwỳnh
kabẽn ma. Jejumẽ ro'ã ne bar djan arỳm kuma.
Kakrã jadjênh tỳ:x ne me:xkumrẽx ne arỳm Jeju
kuno bar omũ. Nhym kam Metĩndjwỳnh arỳm

kàjkwa kurũm Jeju'ã ar imã kabẽn jarẽ. Kakrã
jadjênh tỳ:x kurũm ne ar imã 'ã kabẽn jarẽn kam,
—Ikra ne wã. Imã abê:kumrẽx. Ba kam kam

ikĩnhkumrẽx. Nãm ã Jeju'ã ane bar arỳm kabẽn
ma. Ga, Metĩndjwỳnh, me Babãm ta kute kum rax
jarẽnhja pumũ. Kumkĩ:nh jarẽnhja pumũbar arỳm
kuma.

19 Be, nã bãm ar Jeju pumũn Metĩndjwỳnh
kabẽn ma. Nhym be, amrẽbê ne me bakukãmãre
Metĩndjwỳnh kukwakam kabẽn jarẽ. Metĩndjwỳnh
ne kabẽn pỹnh ne arẽ gwaj mar pỹnh. Dja gwaj on
Metĩndjwỳnh kabẽnmar 'ãno dja.
Ga, ngônhpôkkryre kute akamàtkô tyk kurwỳja

pumũ. Me'õ ne o akamàt kurwỳ ne arỳm amim
kam mỳjja pumũnho ba. Metĩndjwỳnh kabẽndjwỳ
dja gwaj mar 'ãno djan arỳm mỳjja mar kêt maro
tẽ. Arỳmmỳjja kute apôxmãmaro tẽ. Dja gwajmar
'ãnobadjãmo tẽ:narỳmmỳjja'ỳrobôxnearỳmprĩne
mỳjja pumũnhmex ne.
Ga, umajỳrti noti kàjmã mrãnhja pumũ. Kàjmã

mrã nhym me arỳm abenmã kum, “Arỳm akati
'ỳr”, ane. Nhym kam akati ban arỳm akati nhym
kam me arỳm mỳjja kunĩ pumũnh mex ne. Gwaj
badjwỳ dja gwaj Metĩndjwỳnh kabẽn mar 'ãno
badjãmomõ:narỳmKritu'ỳrobabôxkumrẽx. Nhym
kam arỳm akubyn bôx gwaj arỳm prĩne omũnh
mex nhym arỳm me:xkumrẽx ne dja. Gwaj kam
prĩnemỳjja kunĩ pumũnhmexkumrẽx.

20-21 Amrẽbê: me bakukãmãre Metĩndjwỳnh
kukwakam kabẽn jarẽ nhym me 'ã pi'ôk no'ôk
ne. Djãm kabẽn jarẽnh djwỳnh ta ne amikabẽn
man o Metĩndjwỳnh kabẽn ne arẽ? Kati.
Metĩndjwỳnh Karõ ta ne ngrẽk nhym kam kabẽn

man Metĩndjwỳnh kabẽn kô:t arẽ. Karõkôt kute
arẽnhkam djãm gwaj baje pi'ôkkam kabẽn jarẽnh
kajgo ne tu kabẽn mar, tu mỳjja'ã kute kabẽn
jarẽnhja mar? Kati. Gwaj ba baje tu mar kêt. Dja
gwaj Karõ kumrẽx ma nhym arỳm gwaj bajamak
bô gwaj kam pi'ôkkam kabẽn jarẽ. Ne kam arỳm
kôt kuma.

2
Me ta kute amijo 'êx ne kute Metĩndjwỳnh kabẽn

jarẽnh.
Djuda 3

1 Nhym be, me bakukãmãre kwỳ ne me arỳm
amijo 'êx nememã kum,
—Metĩndjwỳnh kukwakam ne ba ar amã arẽ,

anhỹro ba ne arỳm Metĩndjwỳnh kupa'ã memã
mỳjja kwỳ'ã ujarẽnh ar ba. Ar akamdjwỳ dja me
kwỳ ta amijo Metĩndjwỳnhmar mex ne ate kupa'ã
ar amã mỳjja kwỳ'ã ujarẽnh ar ba. Dja me 'êx ne
kraxkam ujarẽnh mexkumrẽx. Ne ujarẽnho tẽ:n
kam arỳm 'ênhôtkam kupa'ã ajarẽ:n kam arỳm me
akwỳ noo akno. Ne arỳm Metĩndjwỳnh bê ar ajo
akẽx. Djame ajte Bẽnjadjwỳr djwỳnh'ãmemã kum,
—Djãm mrãmri ne Jeju me axweo pãnhkumrẽx?

Kati. Nãmme 'êx, anhỹro ba. Anhỹro ba:n arỳmme
aêrbê tyn arỳmme biknor tokry djàkam akuno.

2 Me 'êxnhĩ ja ne me prõ prãm, mjên prãm ar
ba. Dja me krãptĩ me 'êxnhĩ manme kôt prõ prãm,
mjên prãm ar ba. Nhymme kàtàmme omũn arỳm
abenmã kum,
—Be, djãm me kute amim Jeju mar wãkam me

mex got? Me axwe, anhỹro ba.

3MekuteMetĩndjwỳnh'ã 'êxjadjame amimmỳjja
rũnho atom prã:m ne Metĩndjwỳnh kupa'ã ar amã
mỳjja kwỳ jarẽn arỳm ar anoo akno. Ga, me kute
memã nêkrêx nhõr ne pãnh pi'ôk kaprĩ jamỳnhja
pumũ. Ar gadjwỳ dja me ar ajo õ nêkrêx pyràk ne
ar anoo aknon arỳm ar abê pi'ôk kaprĩ jamỳ. Djãm
Metĩndjwỳnh ate krãn ar ban kutememar kêt? Djã
nãm õtdjwan me omũnh kêt? Kati. Dja me aêrbê
mrãmrimemã axwe pãnh jarẽnhkumrẽx nhymme
arỳmme biknor tokry djàkam akuno.

4 Djãm me axwe kajgo? Djãm pãnh kêt? Kati.
Metĩndjwỳnh kute memã axweo pãnhkumrẽx.
Nhym kadjy mrãnh djwỳnhdjwỳ, djãm kute memã
axweo pãnh kêt? Kati. Pãnh ne arỳm apa:rmã me
biknor tokry djàkam me kumẽ. Ne kam akamàt
kô tykkam mebê ijê, mrãmri me kute kàxiràxo me
'ãprekam me kute mebê ijê tỳx pyràk. Dja 'ãtũm
nhym memã axwe pãnh jarẽnh nhõ akati arỳm
bôx. Kute kam memã axwe pãnh jarẽnh kadjy
Metĩndjwỳnh arỳmmebê ijê. Djamemã axwe pãnh
jarẽ.

5MebakukãmãreNôwebu'ãme jadjwỳ, djãmme
axwe kajgo? Kati. Me axwe kajgo kêt. Pãnh. Nôwe
te kàj bê me kute katàt amijo ba'ã memã karõo
ba nhym me axwe rã'ã ne. Memã 'ã karõo ba:
nhym arỳm me'ã ngô tàm ne me kunĩ nhimex ne.
Nhym be, Nôwemẽ Ar kubê 7bit ne Metĩndjwỳnh
ngô tàmbê ar utà.

6Krĩraxbê Xôtômamẽ Gomorakamdjwỳ djãmme
axwe kajgo? Kati. Kajgo kêt. Pãnhkumrẽx. Arỳm
neMetĩndjwỳnhmemã axweo pãnh nhymme kunĩ
arỳm xêr nhym arỳm mỳjja pràbit nõ. Mỳj kadjy?

Bir, jakamme amakkre kêt kunĩ kutemar ne kum
Metĩndjwỳnh pymamã. Ja kadjy ne ãmemã axweo
pãnho ane.

7 Ne kam me'õbê Rodjwỳ. Ro axwe kêt nhym
Metĩndjwỳnh arỳm utà. Xôtômakam ne me ari prõ,
mjên kupa'ã kurẽ ban axweti ba. Nhym Ro axwe
kêt ne arỳm mekam pijàm ne kaprĩre ne. 8Ne me
axwe kôt me omũn ne me maro ba. Ne kam me
ô'ã akati kunĩkôt kadjwỳnhbê tokry. Nhym kam
Metĩndjwỳnh arỳm Ro pytàn arỳm me axwe kunĩ
ga.

9 Ga, Metĩndjwỳnh kute Ro pytàr mar
mexkumrẽxja pumũ. Me kute Metĩndjwỳnh mar
ne kôt kute amijo badjwỳ ne Metĩndjwỳnh kute
me utàr mar mexkumrẽx. Kute kaprĩbê me utàr
marmexkumrẽx. MeaxwedjwỳMetĩndjwỳnh kute
mebê ijê mar. Mỳj kadjy dja mebê ijê? Bir, dja ĩ
memã axwe pãnh jarẽ. Kute memã axwe pãnh
jarẽnh kadjy dja mebê ijê.

10Me kuteMetĩndjwỳnh'ã 'êxja neme kum amid-
jwỳnhbitokĩnhprãm. Nekamkummỳjjapunukĩnh.
Me ja ne ba ar amã arẽnh 'ãno dja. Metĩndjwỳnh
dja mebê ijê. Me kum me rũnh kunĩ kurên kum
me uma kêt. Me amakkre kêt ne amijo àmra prãm
ne tĩn prãm kêt ne tu me rũnh'ã kabẽn punu. Me
kwỳneme te umanhymme 'êxnhĩja tume'ã kabẽn
punu. 11 Nhym be, Metĩndjwỳnh kadjy mrãnh
djwỳnhumaro 'itỳxokuteme 'êxnhĩja jakrenhmex.
Nãmmete 'itỳxdjãmmekuteMetĩndjwỳnhmãkum,
“Me axwekumrẽx”, anhỹrmã? Kati.

12Nhym be, me 'êxnhĩja ne me kute mry pyràk.
Mỳj kadjy ne mry ar ba? Bir, me kute par ne
kute kur kadjy. Me kute Metĩndjwỳnh'ã 'êxjadjwỳ.

Mỳj kadjy ne me ar ba? Bir, dja Metĩndjwỳnh ĩ
meo akno nhymme arỳmme biknor tokry djàkam
akuno. Me kutemry pyràkne kutememar kêtkam
tu me'ã kabẽn punu.

13Me 'êxnhĩja ne me Metĩndjwỳnh kabẽn kupa'ã
memã arẽnho ba. Kam, dja Metĩndjwỳnh memã
axweo pãnh nhym me tokry:. Nãm me pijàm kêt
ne a'uri axwe ban õ kwỳ krẽn kôt o ikõn kamajbãn
kurẽ ban kam we kĩnhkumrẽx. Be, me ja ne me ar
amã amibẽn amijo amran arỳm ar aro'ã krĩn aku.
Ar aro'ã akun ar amã 'êx ne ar anoo biknoro ba.
Ga, me kà mexkam mỳjja 'ôk, me ngrã 'ã arijkam
punuja pumũ. Ar gadjwỳ neme punuo ar apunu.

14Nãm me mebê prõ nàr mjêno àkĩnh kadjy ari
no prõt ne kum axwe prãm. Nhym me kwỳ kute
amim Jejumar rerekrenhymmearĩkmemã 'êxne
me noo aknon arỳm amiwỳr meo akẽx nhym me
mekôtaxwe. Nãmmekuteamimmỳjja rũnhoatom
kadjy no mextire ne Xatanaj man kôt ar amijo
ba. Me kute mrãmri ne me tàmdjwỳ kute ingêt
kôt amijo ba pyràk. Metĩndjwỳnh ne amrẽbê: me'ã
amim,
—Me wã dja ba me kanga nhym me arỳm me

biknor tokry djàkam akuno, ane.
15 Nãm me tu Metĩndjwỳnh nhõ pry

kangakumrẽx ne arỳm me bakukãmãre Barãoja
kôt ar amijo ba. Bedjo kute Barão djirja kôt ar
amijo ba. Me'õ ne Barãomã kum,
—Dja gaMetĩndjwỳnhbêmebê idjaer kurênkum,

“Dja ga mebê idjaero ajkẽ”, ane. Ota, pãnh
nêkrêx kumex. Nãm me ã Barãomã ane nhym
arỳm kum nêkrêx kĩnh ne me kabẽn kôt me'ỳr tẽ.
16Me'ỳr tẽ: nhymMetĩndjwỳnh arỳm õ mrymã me

kabẽn jadjà nhym mry arỳm Barãomã kabẽn ne.
Bibãnh ne axwe ja nêje kum kabẽn nhym arỳm
Metĩndjwỳnhbême kurê kêt ne.

17 Be, me kute Metĩndjwỳnh'ã 'êxja ne me kabẽn
kajgo jarẽnh kumex. Ga, ngômkwatikam arỳm ngô
ngràja pumũ. Me kum kôr ne 'ỳr bôx nhym kam
ngô kêtne kre kajgo. Nhymmearỳm kamkaprĩ:re.
Ar gadjwỳ dja me 'êxnhĩ Metĩndjwỳnh kupa'ã ar
amãmỳjja kwỳ jarẽ: gar aman arỳm akaprĩ:re. Ga,
kakũm kôk djàbêr tỳxkam arĩk baja pumũ. Djãm
Metĩndjwỳnh ne me 'êxnhĩo ba? Kati. Mỳj kukràdjà
punu kôt ne me ta arĩk ba. Kute kakũm arĩk ba
pyràk. Kam ne me mekam kaprĩre. Metĩndjwỳnh
dja tu akamàtkô tykkammerẽnhkumrẽxnhymme
arek kam ar ba rã'ã: rã'ã ne. Arỳm ne me kadjy
akamàt kô tyk dji.

18Nãm me amijo 'êx ne amijo amran mã memã
kum,
—Ba ne ba ikabẽn katàtkumrẽx, anhỹro ba.

Nhymmekute amidjwỳnhokĩnhprãmarỳmmekôt
axwe prãm. Nhym me 'êxnhĩja me kute amid-
jwỳnho kĩnh'ãmemã àpnênho ba. Nememã kum,
—Ajrã. Amidjwỳnho kĩnho aba. Dja ga ikõn

kam ajbãn akurẽ aban abixaêr tỳ:x ne arỳm
akĩ:nhkumrẽx, ane. Me ã memã anhỹro ba.
Metĩndjwỳnh ajbir amiwỳr meo akẽxo mõ nhym
me 'êxnhĩja arỳm memã 'êx nhym me arỳm me
maro ba. Ne kamarỳmMetĩndjwỳnh bê amijo akẽx
neme 'êxnhĩ kôt amijo mõ.

19 Xatanaj kute me 'êxnhĩja pa 'amỳnh tỳx ne
amipunu kôt ar meo ba. Nhym kam me 'êx ne
memã kum,

—Ikabẽnkôt dja ga amidjwỳnho kĩnho aba. Djãm
aje amidjwỳnho kĩnh nhym Metĩndjwỳnh akam
ngrykmã? Arkati. Dja ga amidjwỳnho kĩnh ne
arỳm akĩnhbit, ane. Me kuteMetĩndjwỳnh'ã 'êxja ne
meãmemãanhỹroba. Ba ar amãarẽ gar ama. Ga,
me kute me pa 'amỳnh nhymme arỳm kum àpênh
kajgo ne kaprĩ baja pumũ. Me kaprĩ ba:n te kute
kubê amijo pôxmã. Me axwedjwỳ ne me axwe
rã'ãn te ta axwe kêtmã. Me kute mrãmri ne me pa
'amỳnh tỳx nhym me te kute amijo pôx prãmjeja
pyràk.

20 Bir, godja me'õ jaxweja arỳm kute amim
Bẽnjadjwỳrdjwỳnhbê JejuKritumarn 'ỳrakẽx, gwaj
bapytàr djwỳnhja'ỳr akẽx neme kumMetĩndjwỳnh
kĩnh kêt djàpênh punujabê amiptà. Ne kam
akubynmeaxwe'ỳrakẽxneajtemekôtaxwe jabej,
mrãmri akubynmekôt axwekam arỳm axwe ra:x.

21 Be, katàt Metĩndjwỳnh kabẽn kôt kute amijo
baja neme'õja arỳm kutemarmex. Ne renmar kêt
ne ren kàjbê axwe. Nhym be, kati. Arỳm ne mar
mex. Nãm te mar mex ne arỳm kubê amijo akẽx.
Kam ne arỳm axwe ra:x ne. Metĩndjwỳnhme kute
katàt amijo ba'ã kute memã karõkôt kabẽnja ne
arỳm mar mex ne arỳm kubê amijo akẽx ne arỳm
axwe ra:x ne.

22Amrẽbê: me bakukãmãre kabẽn kôt ne me'õja
arỳm ã amijo akẽxo ane. Me bakukãmãre memã
kum,
“Ropre ne arỳm õ jaĩn. Ne kam akubyn kukrẽ.

Nhym me te angrô jamydjwỳ ku'õ nhym
akubyn ngykam amirẽ.”

Nãm me bakukãmãre ã me kute Metĩndjwỳnh
markam kute kubê amijo akẽx'ã ãmemã ane.

3
Bẽnjadjwỳr djwỳnh bôx djà nhõ akati'ã ujarẽnh.

1-2 Akmere, àpnhĩre ar, imã ar ajabê. Amrẽbê
ne ba ar amã Bẽnjadjwỳr djwỳnh akubyn bôxmã
arẽ. Pi'ôkkam ba ar amã arẽ. Ne kam pi'ôk jakam
ba ajte ar amã arẽ. Ar aje mar tỳx rã'ã kadjy.
Ije ar amã arẽnhkam ba akubyn ar ajo tẽn me
bakukãmãre kabẽn'ỳr ar ajo bôx. Me bakukãmãre
kwỳ ne mebê Metĩndjwỳnh kukwakam kabẽn
jarẽnh djwỳnhkumrẽx ne kukwakammemã kabẽn
jarẽ. Bẽnjadjwỳr djwỳnh akubyn bôxmã arẽ ba
ajte jakam ar amã arẽ. Bẽnjadjwỳr djwỳnh, gwaj
bapytàr djwỳnh ne ar ijano bar memã 'ã idju-
jarẽnh ar iba. Dja gar ajte ar badjwỳ ar ima. Ar
ije amrẽbê Bẽnjadjwỳr djwỳnh kukwakam ar amã
katàt aje amijo aba'ã karõja dja gar ajte ama. Ar
aje Bẽnjadjwỳr djwỳnh akubyn bôxmã mar tỳx rã'ã
kadjy ba 'ỳr ar ajo bôx ne ajte ar amã arẽ. Ba ar
amexman ã ar amã arẽnho ane.

3DjaBẽnjadjwỳrdjwỳnhakubynbôx 'ỳrnhymme
arỳm gwaj bajaprỳ:. Ja kumrẽx ba ar amã arẽ. Dja
me mỳjja punubit'ã amim karõn kum axwe prã:m
ar ban arỳm gwaj bajaprỳo ban 4 gwaj bamã,
—Je tô nhỹnh? Djãm kute aminhõ akati jarẽnhja

on bôxmã got? Adjàkamã mỳjja kunĩ kute am-
inhipêx kraxkôt kute amijo mõr tãmtã rã'ã. Me
bakukãmãre kêt mỳrbê mỳjja tãm rã'ã. Djãm on õ
akati bôxmã got? ane. Djameã gwaj bajaprỳo ane.

5 Djãm mrãmri ne we mỳjja kunĩ rã'ã nhym
we Jeju akubyn bôx kêtmã? Kati. Ga, adjàkamã
Metĩndjwỳnh kabẽn kôt kàjkwa katorja pumũ.

Nhym kam ajte kabẽn kôt pyka ngô kurũm katon
ngô kôt aminhipêx.

6Nhymkamkabẽnkôtajtengôpykaoajkamuwn
o aknon prĩne o ajkẽ. Ja ne me kute mar prãm
kêtkumrẽx. Nekamwemỳjjakunĩ rã'ã jarẽ. WeJeju
akubyn bôx kêt jarẽ. Kati. Metĩndjwỳnh kabẽnkôt
dja Jeju akubyn bôxkumrẽx.

7Nhym be, jakam Metĩndjwỳnh ta amikabẽnkôt
amim kàjkwamẽ pyka'ã ma. Dja kabẽnkôt xêr.
Metĩndjwỳnh dja ĩ memã axweo pãnh. Me kum
Metĩndjwỳnh kĩnh kêtjamã axweo pãnh. Nhymkam
me arỳm me biknor tokry djàkam akuno. Kamã,
dja kàjkwamẽ pyka xêr.

8-9Me kwỳ neme amim,
—Bẽnjadjwỳr djwỳnh akubyn bôxmã amijarẽn

kam ate ari amikrào ba. Nãm me ã amim ane.
Djãm mrãmri ne Bẽnjadjwỳr djwỳnh amikrào ba?
Kati. Akmere, àpnhĩre ar, ba ar amãmỳjja jarẽ. Dja
gar amim markumrẽx. Dja kàjkwakam Bẽnjadjwỳr
djwỳnh'ã akati pydjibit apêx. 'Ã akati pydji apêx ja
ne kute gwaj bajã amex krãptĩ: arỳm apêx pyràk.
Ba ajte ar amã arẽ. Dja gwaj bajã amex krãptĩ:o
kute 1.000 pyràk apêx. Gwaj bajã amex krãptĩ ja
ne kute Bẽnjadjwỳr djwỳnh'ã akati pydjibit apêx
pyràk. Bẽnjadjwỳr djwỳnh ne kute amikrào ba kêt.
Kabẽn pydji ne arẽ. Amikabẽn kôt dja bôxkumrẽx.
Mỳkam ne amrẽbê bôx kêt? Bir, nãm ngryk tôn
amiwỳrme amãr 'iryn amim,
—Djãm me'õ biknor ba kam ikĩnhmã? Kati. Me

kunĩ amikam kaprĩren wãnh amijaxwemã irern
kute iwỳr amijo akẽxkambit dja ba ikĩnhkumrẽx.
Nãm ã amim anen amiwỳr me amãr 'iry. Kam

ne amrẽbê bôx kêt. Nhym be, dja mrãmri akubyn
bôxkumrẽx.

10 Dja te amiwỳr me amãr 'iryn arỳm gwaj ba-
jaêrbê bôxkumrẽx. Bẽnjadjwỳr djwỳnh bôx djà nhõ
akati dja me'ỳr bôx kute mrãmri ne akamàtkam
me àkĩnhĩ me aêrbê bôx pyràk. Dja me'ỳr bôx
nhym kàjkwakam mỳjja arỳm kêt ne, kàjkwakam
mỳjja kunĩ: kêt ne. Dja mỳjja rãrãk tỳ:x ne arỳm
kàjkwa nhĩ'ãm tẽn akuno. Pykadjwỳ dja arỳm
xêr. Pykakam me kute mỳjja nhipêxdjwỳ dja xêr.
Mỳjjao pyka kute aminhipêx djàdjwỳ dja kunĩ xêr.
Dja kuwy kangro tỳ:x nhym arỳm mỳjja kunĩ: xêr
nhym arỳm kêt ne.

11Ga, mỳjja kunĩ kêtmãja ma. Ar aje ja markam
mỳj dja gar on jakam amijon? Bir, dja gar
on Metĩndjwỳnh kabẽn man kôt ar amijo aban
amextiren ajaxwe kêt. Kwãrĩk wãnh me kum
Metĩndjwỳnh kĩnh kêtja kukràdjà kôt amijo aba kêt.
12Dja gar amiwỳr kam amanmã amim,
—Gê Metĩndjwỳnh nhõ akati on bôx, ane.

Metĩndjwỳnh nhõ akatikam dja kàjkwa pôk tỳx
ne arỳm xêr. Nhymmỳjjao kàjkwa nhipêxjadjwỳ dja
arỳm kunĩ ôr, kangro tỳ:x ne arỳm ôr.

13 Nhym be, gwaj ba mỳj ne gwaj amiwỳr kam
ama? Bir, gwaj amiwỳr kàjkwa nykam ama. Gwaj
amiwỳr pyka nykam ama. Metĩndjwỳnh kute gwaj
bamã kabẽn pydjin arẽnhja gwaj kam ama. Pyka
arỳm nykam djãm kam me axwe'õ ar ba? Arkati.
Me axwe kêtbit dja me kam ar ba.

14 Mỳkam ne ba ar amã ja jarẽ? Bir, dja bôx
gar ajaxwe kêt nhym arỳm ar apumũ. Ar ajaxwe
kêtkôt ar apumũ gar arỳm adjumar mex. Nàr, dja
bôx gar ajaxwe nhym arỳm ar apumũ. Ar ajaxwe

kôt ar apumũ gar arỳm adjumar punu. Kam dja
gar ajaxwe kêt kadjy amijãno dja. Nhym bôx gar
prĩne kum amex kute mrãmri ne kubẽkà'ã ngrã
kêtkumrẽx prĩnememãmex pyràk.

15Kam, kwãrĩkwãnhmekôt amim,
—Bẽnjadjwỳr djwỳnh akubyn bôxmã amijarẽn

ate amikrào ba, anhỹr kêt. Dja gar amim,
—Bẽnjadjwỳr djwỳnh kute me utàr prã:m. Kam

nengryk tôn amiwỳrmeamãr 'iry. Kamnebôx kêt
rã'ã, ane. Dja gar ã amim ane.
Nãm ã gwaj bakamy Paurdjwỳ ar amã ane.

Metĩndjwỳnh kute kum amak bônhkôt ar amã ane.
Kute pi'ôkno'ôkkôt ã ar amãane. 16Õpi'ôk kunĩkôt
ne mỳjja ja'ã memã pi'ôk no'ôk ne. Kam kabẽn
kwỳ ne me kute marbê mebê tỳxi. Nhym kam
me kwỳ amak mex kêtja kute amim Metĩndjwỳnh
mar kêtkam memã kupa'ã arẽn prĩne o ajkẽ. Ne
kam Paur kabẽn kupa'ã ta memã amikabẽn jarẽ.
Nãm me ã Metĩndjwỳnh kabẽn'ã pi'ôk no'ôkja kunĩ
jarẽnho ane. Nãm me kupa'ã arẽn arỳm prĩne o
ajkẽn Metĩndjwỳnh kabẽn kupa'ã ta memã amik-
abẽn jarẽ. Dja me kupa'ã arẽnho ba:n arỳm me
biknor tokry djàkam akuno.

17 Kam, akmere, àpnhĩre ar, ar aje arỳm ikabẽn
ja markam amijã ano tỳx. Nok ga ren ar me axwe
kôt ar amijo aban renmekôt ajaxwe. Metĩndjwỳnh
kupa'ã ne me amijo ba. Ar ga ne gar tu amim
Metĩndjwỳnh kabẽn markumrẽx. Nok ga ren ar
me kabẽn man ren kupa'ã amijo aba. 18 Dja gar
Bẽnjadjwỳr djwỳnhbê Jeju Kritu mexo amex tẽ.
Kubê ne gwaj bapytàr djwỳnh. Dja garmexo amex
tẽn amũ o amikamẽn arỳm amexkumrẽx. Ne mar

mexo tẽ:n amũ o amikamẽn arỳm mar rax ne. Gê
me jakam kum rax jarẽn kum rax jarẽnh rã'ã: rã'ã
ne. Tãm ne ja.

